
 

_____________________________ 

UPA 2017/65 

J.nr 01.25.01/17FM-LABU-00065  Qupp. 1/2 

 

 
 

16. marts 2017  UPA 2017/65 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

 

Tasiilami timmisartunut suluusalinnut mittarfissap ingerlatseqatigiiffiup suliassaanut 

ilaaqqullugu Kalaallit Airport A/S-mut nalunaaruteqaqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq  Justus Hansen, Demokraatit) 

 

Tunngavilersuut 
Pviusuuvoq Tunumut angalasut amerlanerpaartaat Tasiilamukartarmata. Angallanneq pillugu 

Isumalioqatigiisitat 2011-mi innersuussinerminni nalilerpaat, timmisartunut suluusalinnut 

mittarfiup Kulusummiik Tasiilamut nuunneratigut angallaviit taakku marluk akornanni 

timmisartuussisarnerit ukiumut 1.640-nik ikilisinneqarsinnaasut. 

 

Angallanneq pillugu Isumalioqatigiisitat oqaatigaat tamatuma assigingaa akunnerni 273-ni 

timmineq, kisiannili helikopterimik ingerlatsinermi piffissaq marloriaataasartoq, 

ilanngunneqartartussaammata piareersarneq aamma matusineq. Tamatuma nammineq takutippaa 

ingerlatsineq annertuumik sipaarfiusinnaasoq. Angallanneq pillugu Isumalioqatigiisitat 

nalilerpaat, aningaasartuutit ukiumut 6,8 millioner koruuninik ikilisinneqarsinnaasut - 

iluaqutissarli alla takkuitsoorneqartartoq tassaavoq avatangiisinut iluaqusiisarneq, aallartarnerit 

ikilippata CO2-mik mingutsitsineq milleriartussaammata.  

 

Tamatuma saniatigut Tasiilami mittarfeqalernerup kingunerissavaa takornariat amerleriarnissaat, 

tamannalu pisariaqarpoq Tasiilami inuussutissarsiorneq annertuumik 

ilungersunartorsiorfiummat. Mittarfeqalernikkut qularnaatsumik suliffissaaleqisut 

ikilisinneqassapput taamaasillunilu innuttaasunut inuussutissarsiortunullu aamma siunissaq 

isumalluarnarnerulissaaq.  

 

Demokraatinut eqqumiittuaannarnikuuvoq Kalaallit Airports A/S-p suliassaanut taamaallaat 

Qaqortumi mittarfiliornissaq kiisalu Nuummi Ilulissanilu mittarfiit tallinissaat 

suliakkiissutigineqarnikuummata. Soorunami mittarfiit niuernikkut soqutiginaatillit 

avataaneersut aningaasaliisartut soqutigisarpaat kisianni Tasiilami mittarfissaq niuernikkut 

soqutiginaateqarpoq ilaatigut pissutaalluni Islandimut qanittumiinnera. Demokraatinimi 

nalilernikuuarput Tasiilami mittarfissaq Qaqortumi mittarfissamut naleqqiullugu 

aningaasaliiffigissallugu pilerinarnerussasoq.  

 

§ 37 tunngavigalugu apeqqummut nr. 2017-101-mut akissumminni Naalakkersuisut oqaatigaat, 

Tasiilami silasiorfiliornissaq pisariaqanngitsoq. Tassa imaappoq maannakkut 

naatsorsuutigineqalerpoq Tasiilami mittarfiliornissamut atatillugu misissueqqaarnerit 2018-mi 

naammassineqarsinnaasut. Siusinnerusukkut naatsorsuutigineqaraluarpoq silamut paasissutissat 

qularnartuuneri pissutigalugit Tasiilami mittarfiliornissaq siusinnerpaamik 

aallartinneqarsinnaassasoq ukiut arfineq-marluk  ingerlareerpata. Piffissanut pilersaarutip 

malunnaatilimmik allanngortinnerata tunngavissaqartilerpaa Kalaallit Airport A/S-p ataani 

mittarfiliassamut aningaasaliisussarsiulernissap  maannagaaq aallartinniaa.  

 

Neriuppugut paaseqatigiiffigisinnaassagipput nunatta soqutigisarissagaa Kalaallit Airport A/S-p 

qinnuigineqarnissaa Tasiilami mittarfiliorneq  suliaminut ilanngutissagaa ilaatigut 

aningaasassassarsiornissaq eqqarsaatigalugu. 

 

Partiit allat oqaaseqaatissaannut kiisalu Naalakkersuisut akissuteqarnissaannut qilanaarpugut.  

 

Aningaasatigut allaffissornikkullu pisortanut kingunerusussat  

Kalaallit Airports A/S  pisortanit aningaasaliiffigineqareernikuuvoq aamma 

naatsorsuutigineqanngilaq siunnersuutip matuma akuerineqarneratigut Kalaallit Airport A/S 

amerlanerusunik aningaasaliiffigineqartariaqassasoq. Mittarfik piviusunngussappat aamma 

naatsorsuutigineqartariaqassaaq kiffartuussinermut isumaqatigiissummut tunngatillugu 

aningaasartuutit ikiliumaartut.  

 

Aningaasatigut allaffissornikkullu sullivinnut namminersortunut kingunissai. 

Naatsorsuutigisariaqassaaq Tasiilami  mittarfiliortoqarpat timmisartuussinerit akikinnerulissasut 

taamaasillunilu aamma bilittit, helikopterimik timminissaq pisariaaruttussaammata. Tamatuma 

kingunerissavaa takornariat amerlinerat taamaasillunilu aamma suliffiit namminersortut 

amerlanerusunik kaaviiaartitsilissapput. 

 

Aningaasatigut allaffissornikkullu innuttaasunut kingunissai 

Naatsorsuutigisariaqassaaq Tasiilami  mittarfiliortoqarpat timmisartuussinerit akikinnerulissasut 

taamaasillunilu aamma bilittit innuttaasunut akikinnerulissasut taamatullu aamma allanut 

illoqarfimmut ornigukkusuttunut. 

 


